
Mende berriko eskola, digitala 

Arbel digitalak sartzen ari dira ikasgeletara. Ordenagailua pantaila handi batean ikusten dute ikasleek, eta beren lanei soinua, argazkiak eta bideoa gehitzeko aukera ematen zaie. 

E. Bidegain - A. Renteria 

Angelu 

Bukatu da klarionaren eta arbel beltzaren aroa. Oraingo arbelek mintzoa badute, kantatzen dute, bideoak erakusten dituzte... Hunkitzea aski da ikasleek grabatu soinuak entzuteko, irratia zuzenean jarraitzeko, telebista ikusteko. Arbel digitalak oraino berriak dira, eta irakasleak ikasten ari dira. Pixkanaka-pixkanaka sartzen ari dira ikastetxeetan. 

Marie Rodriguezek gaztelania irakasten du. Angeluko (Lapurdi) Endarra ikastetxean izan zen atzo, Teknologia berriak eta irakaskuntza jardunaldien baitan, klasean arbel digitala nola erabiltzen duen esplikatzeko. Arbel digitala ordenagailu bat da. Ordenagailuari lotua zaio, eta arbelak berak tekla batzuk baditu. Pantaila hunki daiteke, saguarekin klik egiteko ordez. Ordenagailuaz gain, beste aukera batzuk ere baditu, baina Rodriguezek ez ditu oraino ikasi. 

Ikasleek irratia zuzenean entzun dezakete, klasean. SER irratiaren webgunea ezarri du, adibide gisa, irakasleak. Abertzale Sozialisten Batasuna alderdi berriaren legeztatzeko edo legez kanporatzeko solasez ari da berriketaria. Ikasleek gaztelania entzuten dute, aktualitateko gaiekin. «Espainiako Letizia printzesaren ahizparen herioaren berri zuzenean entzunarazi nien». Hori bezala, Kanarietako (Espainia) itsas bazterrera heltzen diren afrikarren inguruko berriak ere entzun izan dituzte. «Horrek ikasleak motibatzen ditu». Gusturago ikasten bide dute, teknika modernoei esker. 

INTERAKTIBOA. Telebista ikusteko aukera ere badago. Rodriguezek nahiago ditu, hala ere, aitzinetik landu klasean erakutsiko dituen bideoak. Internetetik telebista zuzenean nola grabatu eta bideoak nola ekarri, beste arazo bat da. Baina hitzaldia entzuten ari diren gainerateko irakasleek elkarren esperientziaren berri eman dute. 

Ikasleek pantaila digitaletik entzuten dutenarekin ariketak egiten dituzte. Irakasleak testua ematen die, hutsuneekin. Ikasleek hutsuneak bete behar dituzte. Etxean, berriz, irratiko soinuko testua irakurri beharko dute berriz, eta irrati esataria mintzatu den abiadura berean errepikatu, MP3 grabagailu batean grabatu eta grabaketa hori beren eskolako webguneko datu basean sartu. Irakasleak zuzentzen ahalko du. 

Ikasleek beren ahotsa ezar diezaiekete etxeko lanei ere. Dosier bat egiterakoan, orain teknologia berriak erabiltzen dituzte. Hots, beren txostenean testuaz gain, argazkiak, beren ahotsa, soinua eta bideoak ezartzen dizkiote. Argazkiari soinua gehitzen diote. Irakasleak txosten hori ordenagailuan jasotzen du, ikastetxe barneko sarearen bitartez, eta zuzentzen. 

Oraindik hastapena baizik ez da. Rodriguez ez zen aspaldi hasi arbel digitalarekin lanean. Baina datozen hilabete eta ikasturteetan anitz errotuko da teknologia mota hori. Angeluko Endarra kolegioan atzo egin zituzten jardunaldietan, arbel digitala matematiketan edota historia eta geografian nola erabil daitekeen ere erakutsi zieten. 

Euskara ikasteko, MP3 irakurgailuak banatuko ditu EEPk kolegioetan 

Bigarren mailan ikasleen euskara maila indartzeko helburuz, Euskararen Erakunde Publikoaren bidez 600 MP3 gailu banatuko dizkiete ikasleei eta dagozkien irakurgailuak ikastetxeei. Ikasleak euskarekin duten harremana handitzea nahi dutela azaldu zuen Ttitto Betbeder EEPko teknikariak. Kolegioek, eredu guztiak kontuan hartuz, 2.500 haur baino gehiago eskolatzen dituzte. 

«A ereduko haurrek 600 oren euskara dituzte ama eskolatik lizeora, urtean 60; B eredukoek gehienik 3.200 orenez entzunen dute euskara ikaste prozesu osoan, eta familia euskaldun bateko haur batek 10.000 oren ama eskolan sartu aitzin», azaldu zuen Jakes Sarraillet Frantziako Hezkuntzako ikuskariak. Kopuru horrekin euskara ikastea abantzu ezinezkoa dela nabarmendu zuen. «Haurrak euskararekin duen harremana indartu behar da, euskara entzuteko parada emanez». MP3 gakoaren bidez, irakasleak entzunezko ariketa laburrak balia ditzake Audacity izeneko programa librea baliatuz. Interneten doan atzeman daiteke programa. Entzunezko ariketa horiei ulermen probak gehitu behar zaizkiola azaldu zuen. 

Esperientzia abiatu berria da, eta ekainera bitartean lehen urratsak eginen dituzte. Joan den astean irakasleek lehen prestakuntza eguna egin zuten, eta ikasmateriala osatu gabe dago. Ikas pedagogi zentroaren webgunean irakasleek materiala trukatzeko parada ukanen dute. Euskal irratiek ahozko akordioa eman diote Ikasi, haien emankizunak baliatu ahal izateko. 

Helduekin ere baliatuko dute lanabesa. 20 pertsona inguruk baliatuko dituzte AEKrekin osatu akordioaren ondorioz. 

